
JORIY AKTIVLAR AUDITIDA FIRIBGARLIK 
HOLATLARINI ANIQLASH METODLARINI 
TAKOMILLASHTIRISH

Mavlyanova Dilobar Maxkamovna
TDIU “Buxgalteriya hisobi” kafedrasi dosenti
e-mail: d.mavlyanova@mail.ru 
ORCID: 0000-0002-7947-5265

Annotatsiya: Ushbu maqola joriy aktivlar auditida tahliliy amallarni qoʻllashda foydalaniladigan axborot manbalari va 
uning tarkibiy tuzilishini xalqaro standartlarga muvofiq amaliy qoʻllash masalalarini koʻrib chiqilgan. Ilmiy tadqiqotda 
zaxiralarning mohiyatini hisobga olgan holda tahlil qilish hamda tahlil ma'lumotlaridan audit jarayonida qoʻllash masalalari 
koʻrib chiqilgan. 

Kalit soʻzlar: tovar moddiy zaxira, hisob, standart, sof sotish qiymati, hisobot, tannarx, foyda, zarar, sotib olish xarajatlari, 
qayta ishlash xarajatlari.

Abstract: This article addresses the issues of practical application of information sources and its structural structure in 
accordance with international standards, which are used in the application of analytical actions in the audit of current 
assets. The scientific study examined the issues of analysis taking into account the nature of the reserves, as well as their 
application in the audit process from the data of the analysis.

Key words: commodity material reserve, accounting, standard, net sales value, reporting, cost, profit, loss, purchase 
costs, processing costs.

Аннотация: В данной статье рассматриваются вопросы практического применения источников информации и ее 
структурного построения в соответствии с международными стандартами, которые используются при применении 
аналитических действий при аудите оборотных средств. В научном исследовании рассматривались вопросы 
анализа с учетом характера запасов, а также их применения в процессе аудита на основе данных анализа.

Ключевые слова: товарно-материальный запас, бухгалтерский учет, стандарт, чистая стоимость реализации, 
себестоимость, отчетность, прибыль, убыток, затраты на закупку, затраты на переработку.

K I R I S H
Joriy aktivlar auditida moliyaviy hisobotdagi joriy aktivlar toʻgʻrisidagi axborotlarni soxtalashtirish 

va ular bilan bogʻliq firibgarlik holatlarini aniqlash hamda aniqlanmaslik riskini kamaytirish auditning 
asosiy maqsadlardan biri hisoblanadi. Chunki, joriy aktivlar auditi natijalari boʻyicha firibgarlik 
holatlarini aniqlash moliyaviy hisobot axborotlarining ishonchliligi, shaffofligi va haqqoniyligini 
ta’minlashda muhim oʻrin tutadi.

M A V Z U G A  O I D  A D A B I Y O T L A R  S H A R H I
Xorijlik va mamlakatimiz iqtisodchi olimlarining ilmiy, oʻquv-uslubiy asarlarida auditorlik 

tekshiruvlarida firibgarlik holatlari, ularni yuzaga keltiruvchi omillar, aniqlash usullari va bartaraf etish 

imkoniyatlari tadqiq qilib oʻrganilgan. Xususan, O.M.Nikulina va M.V.Vrublevskayalar joriy aktivlar 
bilan bogʻliq boʻlgan korporativ firibgarlik sxemalarini aniqlash masalalarini tadqiq qilib oʻrgangan 
boʻlib, ularning yozishicha, joriy aktivlar auditida eng koʻp uchraydigan manipulyasiya qilishning 
asosiy sxemalari korxonaning eng likvid aktivlari hisoblangan pul mablagʻlari va debitor qarzlari 
bilan bogʻliq. Xususan, debitor qarzlar bilan bogʻliq firibgarlik nafaqat tushumning pasayishiga va pul 
oqimlarining kamayishiga olib keladi, balki korxonaning samaradorligiga ham ta’sir koʻrsatadi.

Bunda A.Volodin firibgarlik xavfini boshqarish tizimining etarliligi va samaradorligi kafolatlarini 
ta’minlashda ichki audit xizmatining firibgarlikni oldini olishdagi rolini tavsiflash bilan chegaralangan 
xolos.

V.G.Kogdenko korporativ firibgarlik borasidagi izlanishlarida aktivlarni oʻzlashtirish va moliyaviy 
hisobot bilan bogʻliq firibgarlik boʻyicha korporativ firibgarlikning asosiy usullari va ularning oqibatlarini 
tavsiflagan holda «Korporativ firibgarlikni aniqlashning ikkita asosiy usuli mavjud – tahlil va nazorat» 

 deb ta’kidlaydi. 
R.D.Dusmuratov tovar-moddiy zaxiralarni hisobga olish, baholash va materiallar harakati 

haqidagi hisobot ma’lumotlari auditida tovar-moddiy zaxiralar qoldiqlarini aks ettirish va 
sotilgan mahsulot tannarxini hisoblashning toʻgʻriligiga ta’sir qiluvchi muomalalardan biri 
suyiste’mol qilishlar natijasida yuzaga kelishini ta’kidlagan holda quyidagicha tavsiflab beradi: 
«suyiste’mol qilishlar: korxonaning bir necha xodimlari hatti-harakati yoki saqlash ustidan etarli 
nazorat oʻrnatilmaganligi oqibatida qiymatliklarning oʻgʻirlanishi; olingan tovarlar hujjatlarda 
koʻrsatilganidan kam yoki sifatsiz boʻlsa, ularni qabul qilish uchun mas’ul shaxslarning mol 
etkazib beruvchilardan pora (pul yoki sovgʻa koʻrinishidagi buyum) olish hollari; haqiqatda 
yoʻq xaridorlarning rekvizitlarini koʻrsatish yoʻli bilan joʻnatish hujjatlarini qalbakilashtirish» 

.
Tadqiqot metodologiyasi. Yuqoridagi iqtisodchi olimlarning firibgarlik holatlari aniqlash va ularni 

bartaraf etish borasidagi yondashuvlari ilmiy va amaliy ahamiyatga molik ekanligini ta’kidlagan 
holda milliy va xalqaro tajribalarni oʻrganish asosida firibgarlik holatini quyidagi yoʻnalishlar kesimida 
tasniflash mumkin (1-rasm).

1-rasmda firibgarlik holatining birinchi toifasi sifatida koʻrsatilgan aktivlarni oʻzlashtirish bugungi 
kunda amaliyotda eng koʻp kuzatiladigan firibgarlik holatining asosiy yoʻnalishlaridan biri hisoblanadi. 
Shu bois, aktivlarni, xususan joriy aktivlarni oʻzlashtirish bilan bogʻliq firibgarlik

1- rasm. Firibgarlik holatlarining tasniflanishi 1

holatlari va ularni audit jarayonida aniqlash hamda bartaraf etish masalalariga toʻxtalib 
oʻtmoqchimiz.

Joriy aktivlar auditida auditor firibgarlik sodir etish uchun moyillikni yoki bosimni koʻrsatadigan 
yoki firibgarlik sodir etish imkoniyatini ta’minlaydigan hodisalar yoki sharoitlarni aniqlashi mumkin. 

1	  Тадқиқот натижалари асосида муаллиф томонидан ишлаб чиқилган.

Shu bois, firibgarlik oqibatidagi muhim buzib koʻrsatishlar sodir boʻlganda mavjud boʻladigan uchta 
sharoitga asoslangan holda 240-son AXS «Moliyaviy hisobotlar auditidagi firibgarlikka nisbatan 
auditor majburiyatlari»ga asosan tasniflash mumkin (1-jadval).

Ma’lumki, joriy aktivlar tarkibida pul mablagʻlari va debitorlik qarzlari yuqori likvidli aktivlar 
boʻlganligi bois, amaliyotda ular bilan bogʻliq firibgarlik holatlari koʻp uchraydi. Xususan, tadbirkorlik 
subyektlarining eng likvid aktivlari bu pul mablagʻlari va ularning ekvivalentlari hisoblanadi. 

Ularning boshqa joriy aktivlarga nisbatan toʻlovga qodirlik darajasining yuqoriligi, turli shakllar 
(naqd pul mablagʻlari, bankdagi turli hisob raqamlardagi pul mablagʻlari va boshqa)da boʻlishi, ular 
bilan bogʻliq firibgarlik holatlarini amalga oshirishning osonligi sababli, ular bilan bogʻliq firibgarlik 
holatlari tez-tez sodir boʻladi. Pul mablagʻlari va ularning ekvivaletlari bilan bogʻliq quyidagi shakllarda 
firibgarlik holatlari yuzaga kelishi mumkin:

1-jadval. Joriy aktivlarni noqonuniy oʻzlashtirishdan kelib chiqadigan buzib koʻrsatishlarga tegishli risk 
omillarining tasniflanishi2

Firibgarlik riski 
omillari tasnifi Firibgarlik riski omillari tavsifi

Moyil-liklar/bosimlar

Shaxsiy moliyaviy majburiyatlar rahbariyatga yoki naqd puldan yoki 
oʻgʻirlanishga ta’sirchan boshqa joriy aktivlardan foydalanish huquqiga ega 
xodimlarga joriy aktivlarni noqonuniy oʻzlashtirish uchun bosim yaratishi 
mumkin. Tadbirkorlik subyekti bilan naqd puldan yoki oʻgʻirlanishga 
ta’sirchan boshqa joriy aktivlardan foydalanish huquqiga ega xodimlar 
oʻrtasidagi salbiy munosabatlar ushbu xodimlarda foydalanish huquqida 
boʻlgan joriy aktivlarni noqonuniy oʻzlashtirish uchun moyillik toʻgʻdirishi 
mumkin. 
Tadbirkorlik subyekti va joriy aktivlardan foydalanish huquqiga ega xodimlar 
oʻrtasida salbiy munosabatlar quyidagilar natijasida yuzaga kelishi mumkin:
- ma’lum boʻlgan yoki kutilgan kelgusida xodimlar shtat birliklarining 
qisqarishi;
- xodim mehnatiga haq toʻlashda yoki ragʻbatlantirish tusidagi toʻlovlarda 
yaqin kunlardagi yoki kutilgan oʻzgarishlar;
- lavozimga tayinlash, mehnatga haq toʻlash yoxud boshqa 
ragʻbatlantirishlar bilan bogʻliq nomutanosibliklar.

Imkoniyatlar

Ma’lum xususiyatlar yoki holatlar joriy aktivlarning noqonuniy oʻzlashtirishga 
ta’sirchanligini oshirishi mumkin. Masalan, joriy aktivlarni noqonuniy 
oʻzlashtirish imkoniyatlari oshadi, qachonki quyidagilar mavjud boʻlganda: 
- qoʻlda yoki operasiyalarda foydalanilgan yirik miqdordagi naqd pullar;
- kichik hajmda boʻlgan, qiymati yuqori yoki talabi yuqori boʻlgan tovar-
moddiy zaxiralar; 
- osongina almashtiriladigan joriy aktivlar. 
Shuningdek, joriy aktivlar boʻyicha etarli boʻlmagan ichki nazorat ularning 
noqonuniy oʻzlashtirishga ta’sirchanligini oshiradi.

Munosabatlar/
oqilona asoslashlar

Bular quyidagilar orqali yuzaga kelishi mumkin:
- joriy aktivlarni noqonuniy oʻzlashtirishga tegishli risklarni monitoring qilish 
yoki kamaytirish zaruriyatiga e’tiborsizlik; 
- tadbirkorlik subyektidan yoki uning xodimga munosabatidan norozilikni 
yoki qoniqmaslikni koʻrsatadigan hatti-harakat; 
- joriy aktivlar noqonuniy oʻzlashtirilganligini koʻrsatishi mumkin boʻlgan 
hatti-harakatdagi yoki hayot tarzidagi oʻzgarishlar. 
- mayda oʻgʻirliklarga e’tibor qaratmaslik.

2	  Тадқиқот натижалари асосида муаллиф томонидан ишлаб чиқилган.

- milliy yoki xorijiy valyutadagi naqd pul mablagʻlarini oʻgʻirlash, korporativ kartalardan notoʻgʻri 
foydalanish, toʻlov tizimlariga tegishli parollarni qoʻlga kiritish orqali pul mablagʻlarini oʻzlashtirish;

- sotilgan tayyor mahsulot (ish va xizmat)larni hisobga olmaslik va (yoki) ularning hajmini 
kamaytirgan holda hisobga olish orqali pul mablagʻlarini oʻzlashtirish;

- mol etkazib beruvchi va pudratchilarga soxta schyot-fakturalar taqdim etish, sotib olingan 
yoki sotilgan TMQlarning qaytarilishi va berilgan bonuslar boʻyicha oʻzlashtirish hamda soxta toʻlov 
hujjatlarini tayyorlash;

- sotilgan tayyor mahsulot (ish va xizmat)lar boʻyicha xaridor va buyurtmachilarga taqdim etilgan 
schyot-fakturalarda summani oshirib koʻrsatish, ularga berilgan chegirmalarni qaytarishni yozish;

- TMQlar sotib olish boʻyicha soxta mol etkazib beruvchilardan kelgan soxta schyot-fakturalarda 
belgilangan toʻlov summalarini oʻtkazish va hokazo.

Albatta, tadbirkorlik subyektlarida yuqorida koʻrsatilgani kabi pul mablagʻlari va ularning 
ekvivalentlari bilan bogʻliq firibgarlik holatlarini mavjudligi, toʻlov qobiliyatini yomonlashishiga, 
aylanma mablagʻlari aylanishining sekinlashishiga va moliyaviy barqarorligiga, likvidlik darajasining 
pasayishiga ta’sir koʻrsatadi.

Shuningdek, yuqorida ta’kidlab oʻtganimizdek, tadbirkorlik subyektlari joriy aktivlari tarkibida 
tez likvid boʻluvchi aktivlardan biri bu debitorlik qarzlari hisoblanadi. Ular bilan bogʻliq firibgarlik 
holatlari nafaqat tadbirkorlik subyektining daromadi va pul oqimining kamayishiga olib keladi, balki 
uning moliyaviy holatining yomonlashuviga ham ta’sir koʻrsatadi. Jumladan, debitorlik qarzlarining 
katta hajmda paydo boʻlishi mavjud mablagʻlarni muomaladan chiqarilishi natijasida oʻz aylanma 
mablagʻlarining etishmovchiligi yuzaga keladi, bu esa, kreditorlik qarzining oshishiga olib keladi, 
bunday holat tadbirkorlik subyekti moliyaviy ahvoliga salbiy ta’sir qiladi.

Olib borilgan tadqiqot natijalari shuni koʻrsatadiki, bugungi kunda amaliyotda debitorlik qarzlari 
bilan bogʻliq quyidagi firibgarlik holatlarini kuzatish mumkin:

- tadbirkorlik subyekti tomonidan deklarasiya qilinmagan sotuvlarni amalga oshirish asosida 
soxta debitorlik qarzlarini shakllantirish;

- tadbirkorlik subyekti tomonidan hisobdan chiqarilgan debitorlik qarzlari boʻyicha tushgan toʻlov 
mablagʻlarini oʻzlashtirish;

- shartnomalarda tayyor mahsulot (ish, xizmat)lar qiymatini oshirib koʻrsatish asosida debitorlik 
qarzlari summasini koʻpaytirish;

- debitorlik qarzidan voz kechish, toʻlovlarni kechiktirib toʻlash yoki boʻlib toʻlash toʻgʻrisida 
kelishuvlar tuzish;

- muddati oʻtgan debitorlik qarzlarini noqoʻlash shartlar asosida sotish yoki voz kechish va 
boshqa.

X U L O S A  V A  T A K L I F L A R
Umuman olganda, joriy aktivlar auditida auditorlar nafaqat pul mablagʻlari va debitorlik qarzlari 

bilan bogʻliq balki, firibgarlik holatlarini batafsil tahlil qilish uchun toʻliq joriy aktivlarni oʻzlashtirish bilan 
bogʻliq holatlarni koʻrib chiqishi lozim. Bunda auditorlar auditorlik tekshiruvi jarayonida joriy aktivlar 
bilan bogʻliq firibgarlik holatlari mavjudligi yoki mavjud emasligini audit amallarini amalga oshirish 
asosida aniqlaydi.

Joriy aktivlar auditida 240-son AXSga muvofiq auditorlar joriy aktivlarni oʻzlashtirish shaklidagi 
firibgarlik holatlarini aniqlash uchun quyidagi audit amallarini amalga oshirishi lozim deb hisoblaymiz:

- hisobot davri oxiriga yoki hisobot sanasiga naqd pullarni yoki qimmatli qogʻozlarni inventarizasiya 
qilish;

- audit oʻtkazilayotgan davr uchun bevosita mijozlarga soʻrovlar yuborish orqali schyotlar boʻyicha 
operasiyalarni tasdiqlash;

- hisobdan chiqarilgan summalarni tiklanishini tahlil qilish;
- TMZlar kamomadi toʻgʻrisida ma’lumotlarni joylashuvi va mahsulot turlari boʻyicha tahlil qilish, 

buxgalteriya hisobida TMZlar summalarini kamaytirishning asoslanganligini tasdiqlovchi hujjatlarini 
koʻrib chiqish hamda ular boʻyicha belgilangan me’yorlarni soha uchun belgilangan me’yorlar bilan 
taqqoslash,;

- etkazib beruvchilar roʻyxatini xodimlar roʻyxati bilan manzillar yoki telefon raqamlari boʻyicha 
oʻxshashliklarini, toʻlov roʻyxatlarida takrorlanadigan manzillar, xodimlarning shaxsiy ma’lumotlari, 
STIR yoki JShShIR raqami boʻyicha avtomatlashtirilgan tekshirish hamda xodimlarning shaxsiy 
hujjatlari bilan tanishib chiqish;

- savdo chegirmalari va tovarlar qaytishi toʻgʻrisidagi ma’lumotlar boʻyicha noodatiy holatlarni 
aniqlash uchun tahlil qilish;

- uchinchi shaxslarga muayyan shartnomalar shartlarini tasdiqlab olish uchun soʻrovlar yuborish 
va tuzilgan shartnomalar shartlariga muvofiq amalga oshirilayotganligi daliliga ega boʻlish;

- katta miqdordagi noodatiy xarajatlarning asosliligini koʻrib chiqish hamda yuqori rahbariyat 
tarkibidagi xodimlar tomonidan taqdim etilgan xarajat hisobotlarining darajasi va asosliligini tekshirish;

- boshqa buxgalteriya yozuvlaridagi tofovutlar, zid keladigan yoki mavjud boʻlmagan dalillarni 
amaldagi normativ-huquqiy hujjatlarda belgilangan tartib-qoidalar asosida koʻrib chiqish.

Shu bilan birga, auditorlik tekshiruvi jarayonida joriy aktivlar bilan bogʻliq firibgarlik holatini 
aniqlash uchun auditorlar tahlil va nazorat usullaridan foydalanishi mumkin.

Albatta, joriy aktivlar bilan bogʻliq firibgarlik holatlarini aniqlashda, xususan shubhali operasiyalar 
monitoringini amalga oshirish va firibgarlik xavfini baholashda ichki nazorat boʻyicha belgilangan 
chora-tadbirlarni amalga oshirishda nazorat jarayonini samarali tahliliy ma’lumotlar bilan ta’minlashi 
lozim. Iqtisodiy manbalarda audit tekshiruvi jarayonida auditorlar tomonidan firibgarlik holatlarini 
aniqlashning turli tahlil turlari yordamida amalga oshirilishi tavsiya qilinadi. Bizningcha, joriy aktivlar 
auditida ular bilan bogʻliq firibgarlik holatlarini aniqlashda quyidagi tahliliy amallardan foydalanish 
maqsadga muvofiq hisoblanadi (2-jadval).

Shuni ta’kidlab oʻtish joizki, auditorlik tekshiruvi jarayonida joriy aktivlarni oʻzlashtirish bilan bogʻliq 
firibgarlik holatlarini aniqlash boʻyicha oʻtkazilgan tahliliy amallar buxgalteriya hisobi ma’lumotlarining 
ishonchliligini ta’minlashga xizmat qiladi. Biroq, ular firibgarlik holatlari mavjud emasligiga toʻliq 
kafolat bermaydi.

Shunday qilib, joriy aktivlar auditida firibgarlik holatlarini aniqlash metodlarini takomillashtirish 
borasida olib borilgan izlanishlar natijasida quyidagi xulosalar shakllantirildi:

moliyaviy hisobotda joriy aktivlar toʻgʻrisidagi axborotlarni soxtalashtirish va ular bilan bogʻliq 
firibgarlik holatlarini aniqlash hamda aniqlanmaslik riskini kamaytirish joriy aktivlar auditining asosiy 
maqsadi ekanligi ta’kidlangan holda joriy aktivlar bilan bogʻliq firibgarlik holatlarini aniqlashning 
asosiy sabablari koʻrsatib berildi;

“firibgarlik” va “korporativ firibgarlik” tushunchalari va firibgarlik holatining tasniflanishi boʻyicha 
amaldagi normativ-huquqiy hujjatlar hamda xorijlik va mahalliy iqtisodchi olimlarning asarlaridagi 
yondashuvlar qiyosiy tahlil qilib oʻrganilgan holda firibgarlik holatini “Aktivlarni oʻzlashtirish”, “Moliyaviy 
hisobot ma’lumotlarini qalbakilashtirish” va “Korrupsiya” toifalariga ajratgan holda tasniflab berildi;

auditning xalqaro standartlariga muvofiq joriy aktivlarni noqonuniy oʻzlashtirishdan kelib 
chiqadigan buzib koʻrsatishlarga tegishli risk omillari “Moyilliklar/bosimlar”, “Imkoniyatlar” va 
“Munosabatlar/oqilona asoslashlar” koʻrinishida tasniflangan holda tavsiflab berildi.

joriy aktivlar bilan bogʻliq firibgarlik holatlari bayon qilingan holda auditning xalqaro standartlariga 
muvofiq joriy aktivlar auditida joriy aktivlarni oʻzlashtirish shaklidagi firibgarlik holatlarini aniqlashda 
qoʻllaniladigan audit amallar tasniflangan holda tavsiflandi.

